
তথ্যবিবরণী                                                                                                     নম্বর: ৩১৪৮

মার্চ মাসে সারাদেশে অভিযানে পৌনে ৪ লাখ লিটার অবৈধ মজুতকৃত জ্বালানি তেল উদ্ধার

ঢাকা, ১৯ চৈত্র (২ এপ্রিল):

৩ মার্চ থেকে ১ এপ্রিল পর্যন্ত সারাদেশে ৪ হাজার ৮২৪টি অভিযান চালিয়ে অবৈধ মজুতকৃত ৩ লাখ ৭২ হাজার ৩৮৮ লিটার জ্বালানি তেল উদ্ধার করা হয়েছে বলে জানিয়েছেন জ্বালানি ও খনিজ সম্পদ বিভাগের যুগ্মসচিব ও মুখপাত্র মনির হোসেন চৌধুরী। আজ সচিবালয়ে জ্বালানি পরিস্থিতি নিয়ে আয়োজিত নিয়মিত ব্রিফিংয়ে তিনি এ কথা জানান।

মনির হোসেন চৌধুরী জানান, দেশে পেট্রোল এবং অকটেনের পর্যাপ্ত মজুত আছে। ডিজেলের ক্ষেত্রেও কোনো সংকট নেই। বর্তমানে সরকারের কাছে ১ লাখ ২২ হাজার ৬৬০ মেট্রিক টন সরবরাহযোগ্য ডিজেল মজুত আছে। তিনি আরো বলেন, প্যানিক বায়িং এখনও বন্ধ হয়নি, যার প্রভাব পড়ছে ফিলিং পাম্পে। অস্বাভাবিক মজুতের প্রবণতাও এর জন্য দায়ী। যথানিয়মে জ্বালানি তেল সরবরাহ চলমান আছে।

যুগ্মসচিব আরো বলেন, সারাদেশে কৃষকদের মাঝে ডিজেল প্রাপ্তি নিশ্চিত করতে সরকারের পক্ষ থেকে জেলা প্রশাসকদের (ডিসি) প্রতি নির্দেশ দেওয়া হয়েছে। প্রতিদিনের মতো আজও সারাদেশে ৬৪ জেলার জেলা প্রশাসকদের সঙ্গে অনলাইনে মিটিং করা হয়েছে। সেখানে জ্বালানি মন্ত্রণালয়ের পক্ষ থেকে পর্যাপ্ত ডিজেল মজুত আছে বলে ডিসিদের জানিয়ে দেয়া হয়েছে এবং সারাদেশে কৃষকদের মাঝে চাহিদা মতো ডিজেল প্রদানের জন্য প্রয়োজনীয় ব্যবস্থা নেওয়ারও নির্দেশ দেওয়া হয়েছে।

সরকারের নির্দেশনার পর সারাদেশে কৃষকদের মাঝে ডিজেল প্রাপ্তি নিশ্চিত হবে এবং সকল কৃষক প্রয়োজনমতো ডিজেল পাবেন বলে মুখপাত্র আশা প্রকাশ করেন। তিনি কৃষকদের ডিজেল প্রাপ্তিতে কোথাও কোনো অসুবিধা হলে স্থানীয় প্রশাসনকে জানানোর জন্য অনুরোধ করেন।

মজুতের প্রবণতা পরিহার করলে জ্বালানির কোনো সংকট থাকবে না বলেও জানান মনির হোসেন চৌধুরী। তিনি বলেন, এই সরকার জনগণের সরকার। তাই জনগণের কথা চিন্তা করেই সরকার জ্বালানি তেলের দাম বাড়ায়নি। বিদ্যুতের জন্য বিদ্যুৎ বিভাগকে প্রয়োজনীয় গ্যাস সরবরাহ করা হবে বলেও তিনি জানান।

এর আগে জ্বালানি মন্ত্রণালয় ও জ্বালানি বিপনন প্রতিষ্ঠান পদ্মা, মেঘনা, যমুনার ঊর্ধ্বতন কর্মকর্তাদের বৈঠকে সরবরাহ ব্যবস্থায় দুর্নীতি ও অব্যবস্থাপনা বন্ধে বিদ্যুৎ, জ্বালানি ও খনিজ সম্পদ মন্ত্রী ইকবাল হাসান মাহমুদ কঠোর নির্দেশ দেন। সরবরাহ ব্যবস্থায় স্বচ্ছতা ও শৃঙ্খলা আনতে ও অবৈধ মজুতরোধে কেন্দ্রীয় ডিজিটাল নিয়ন্ত্রণ ও মনিটরিং ড্যাশবোর্ড চালু করাসহ প্রয়োজনীয় সকল ব্যবস্থা গ্রহণের জন্য নির্দেশনা প্রদান করা হয়। পাশাপাশি অনিয়ম প্রমাণিত হলে কঠোর প্রশাসনিক ব্যবস্থা গ্রহণ করা হবে বলে সতর্ক করা হয়।

ইংরেজি শিখতে ৩০০ সচিবকে থাইল্যান্ড পাঠাবে জনপ্রশাসন
 মন্ত্রণালয় শীর্ষক সংবাদটি অসত্য এবং বিভ্রান্তিকর
ঢাকা, ১৯ চৈত্র (২ এপ্রিল):
‘স্টার নিউজ’ নামক অনলাইন প্লাটফর্মে “ইংরেজি শিখতে ৩০০ সচিবকে থাইল্যান্ড পাঠাবে জনপ্রশাসন মন্ত্রণালয়” শীর্ষক সংবাদটি অসত্য এবং বিভ্রান্তিকর। জনপ্রশাসন মন্ত্রণালয় এক প্রতিবাদলিপিতে এ কথা জানিয়েছে।
জনপ্রশাসন মন্ত্রণালয় বলেছে, বর্ণিত কর্মসূচিটি সচিবদের জন্য গৃহীত কোনো প্রশিক্ষণ বা শুধু ইংরেজি শিক্ষার প্রশিক্ষণ নয়; বরং এটি সরকারের মধ্যম পর্যায়ের কর্মকর্তাদের জন্য আন্তর্জাতিক মানের সক্ষমতা ও কূটনৈতিক দক্ষতা বৃদ্ধির একটি সুপরিকল্পিত পদক্ষেপ। ‘Strengthening Institutional Capacity of BIAM for Conducting Core Courses’ শীর্ষক প্রকল্পের আওতায় (i) Governance, Financial Management & Public Procurement (GFMPP) Course (ii) Negotiation Skills and English Proficiency (NSEP) Course (iii) Policy Formulation: e-Governance & ICT (PF:EGICT) Course-সমূহ দেশে ও বিদেশে অনুষ্ঠিত হয়ে থাকে। উল্লিখিত কোর্সসমূহের English Proficiency-সহ বেশ কিছু অংশ ইতোমধ্যে দেশেই সম্পন্ন হয়েছে। বেশ ক’টি ব্যাচের প্রশিক্ষণার্থীদের প্রশিক্ষণের বৈদেশিক অংশ ইতালিতে সম্পন্ন হয়েছে। Negotiation Skills-এর বৈদেশিক অংশ যুক্তরাজ্যের Civil Service College-এ আয়োজনের সিদ্ধান্ত থাকলেও বিদ্যমান বাস্তবতায় সরকারের আর্থিক সাশ্রয়ের লক্ষ্যে অবশিষ্ট প্রশিক্ষণার্থীদের বৈদেশিক প্রশিক্ষণের অংশটুকু ইউরোপের পরিবর্তে এশিয়ার দেশসমূহের কোনো স্বনামধন্য প্রতিষ্ঠানকে বিবেচনা করা হচ্ছে।    
দ্বিতীয়ত, প্রশিক্ষণটি জাপান সরকারের DRGACF ফান্ডের টাকায় পরিচালিত হবে। এর সাথে বাংলাদেশ সরকারের কোন আর্থিক সংশ্লেষ নেই।
তৃতীয়ত, সংবাদে উল্লিখিত প্রশিক্ষণের গন্তব্য ‘পাতায়া’ নয় বরং সম্ভাব্য ভেন্যু থাইল্যান্ড বা মালেশিয়া বা এশিয়ার কোনো স্বনামধন্য বিশ্ববিদ্যালয় হতে পারে মর্মে পরিকল্পনা করা হচ্ছে। কিন্তু উদ্দেশ্যপ্রণোদিতভাবে ‘পাতায়া’ উল্লেখ করে সংবাদ পরিবেশন করে প্রশিক্ষণটিকে ‘পর্যটনকেন্দ্রিক’ ও অপ্রাসঙ্গিক দেখানোর চেষ্টা করা হয়েছে।
চতুর্থত, এই প্রস্তাবটি এখনও একনেকে (ECNEC) অনুমোদনের জন্য প্রেরণ করা হয়নি। 
প্রকাশিত সংবাদ অসত্যভাবে উপস্থাপনের মাধ্যমে প্রশিক্ষণের মূল উদ্দেশ্য এবং বিষয়বস্তু সম্পর্কে জনমনে বিভ্রান্তি তৈরি করা হয়েছে। সম্যক ধারণা ব্যতীত জনপ্রশাসন সম্পর্কে এ রকম অসত্য এবং বিভ্রান্তিমূলক সংবাদ প্রকাশ জনপ্রশাসন মন্ত্রণালয় এবং বিয়াম ফাউন্ডেশনের মতো স্বনামধন্য প্রশিক্ষণ প্রতিষ্ঠানের জন্য বিব্রতকর এবং অনাকাঙ্ক্ষিত।
এ ধরনের অসত্য এবং বিভ্রান্তিমূলক সংবাদ প্রকাশ জনপ্রশাসন মন্ত্রণালয়ের একটি ইতিবাচক উদ্যোগকে ব্যাহত করার হীন প্রচেষ্টামাত্র। জনপ্রশাসন মন্ত্রণালয় উদ্দেশ্যপ্রণোদিতভাবে প্রকাশিত এ অসত্য এবং বিভ্রান্তিমূলক সংবাদ প্রকাশের প্রতিবাদ জ্ঞাপন করছে। 
#

ভূমি ব্যবস্থাপনায় দুর্নীতিকে প্রাতিষ্ঠানিকভাবে বন্ধ করতে হবে
                                                      -- ভূমি প্রতিমন্ত্রী

ঢাকা, ১৯ চৈত্র (২ এপ্রিল):

ভূমি প্রতিমন্ত্রী মীর মোহাম্মদ হেলাল উদ্দিন বলেছেন, ভূমি ব্যবস্থাপনায় দুর্নীতিকে প্রাতিষ্ঠানিকভাবে বন্ধ করতে হবে এবং দুর্নীতিবাজদের বিরুদ্ধে যথাযথ আইনগত ব্যবস্থা নিতে হবে। প্রধানমন্ত্রী ঘোষিত দুর্নীতির বিরুদ্ধে জিরো টলারেন্স নীতি বাস্তবায়নে সকলকে ঐক্যবদ্ধভাবে কাজ করতে হবে।

আজ রাজধানীর কাটাবনে ভূমি প্রশাসন প্রশিক্ষণ কেন্দ্র (এলএটিসি) অডিটোরিয়ামে অতিরিক্ত জেলা প্রশাসক (এডিসি) এবং উপজেলা নির্বাহী অফিসারগণের (ইউএনও) জন্য আয়োজিত উচ্চতর ভূমি ব্যবস্থাপনা কোর্সের সমাপনী ও সনদ বিতরণ অনুষ্ঠানে প্রধান অতিথির বক্তব্যে প্রতিমন্ত্রী এসব কথা বলেন।

প্রতিমন্ত্রী তাঁর বক্তব্যে দক্ষ, স্বচ্ছ এবং জনবান্ধব ভূমি সেবা নিশ্চিত করতে মাঠ পর্যায়ের কর্মকর্তাদের প্রতি বেশ কিছু গুরুত্বপূর্ণ নির্দেশনা প্রদান করেন। প্রতিমন্ত্রী সংশ্লিষ্টদের দিকে ইঙ্গিত দিয়ে বলেন, সব ধরনের কাজ দ্রুত নিষ্পত্তি করতে হবে। কাজের ক্ষেত্রে কোনোভাবেই দীর্ঘসূত্রতা করা যাবে না। এছাড়া তিনি ভূমি সেবাকে আরো সহজ করার কথা উল্লেখ করে বলেন, শুধু রুটিনমাফিক কাজ না করে ভূমি সেবাকে কীভাবে আরো সহজ করা যায়, সে বিষয়ে গবেষণার ওপর গুরুত্বারোপ করেন। এ লক্ষ্যে ভূমি মন্ত্রণালয়ে একটি অত্যাধুনিক একাডেমি প্রতিষ্ঠার প্রয়োজনীয়তার কথা তিনি জানান ।

বহিরাগত অনলাইন অপারেটদের বিষয়ে সতর্কতা অবলম্বন করার পরামর্শ দেন ভূমি প্রতিমন্ত্রী। তিনি বাইরের ফটোস্ট্যাট দোকানে ল্যাপটপ নিয়ে যত্রতত্র অনলাইন ভূমি সেবা প্রদানকারীদের নিরুৎসাহিত করার আহ্বান জানান তিনি। প্রতিমন্ত্রী এসব জটিল কাজ পাসওয়ার্ড ও আইডিধারী নির্দিষ্ট প্রশিক্ষিত ব্যক্তিদের মাধ্যমে সম্পন্ন করার নির্দেশনা দেন।

ভূমি প্রশাসন প্রশিক্ষণ কেন্দ্রের পরিচালক মোহাম্মদ আবুল খায়েরের সভাপতিত্বে অনুষ্ঠানে বিশেষ অতিথি হিসেবে উপস্থিত ছিলেন ভূমি মন্ত্রণালয়ের সিনিয়র সচিব এ এস এম সালেহ আহমেদ এবং ভূমি রেকর্ড ও জরিপ অধিদপ্তরের মহাপরিচালক ড. মোঃ মাহমুদ হাসান। 

উল্লেখ্য, ৫ দিন মেয়াদি ১৪তম ও ১৮তম উচ্চতর ভূমি ব্যবস্থাপনা কোর্সে মোট ৩৮ জন অতিরিক্ত জেলা প্রশাসক এবং ৩৬ জন উপজেলা নির্বাহী অফিসার অংশগ্রহণ করেন। অনুষ্ঠান শেষে প্রতিমন্ত্রী কৃতি প্রশিক্ষণার্থীদের মাঝে ক্রেস্ট ও সনদ বিতরণ করেন।
 
#

তথ্যবিবরণী                                                                                                      নম্বর: ৩১৪৬
হাম প্রতিরোধে সরকার পুরোপুরি প্রস্তুত
                                --- স্বাস্থ্যমন্ত্রী
ঢাকা, ১৯ চৈত্র (২ এপ্রিল):
	হাম প্রতিরোধে বর্তমান সরকার পুরোপুরি প্রস্তুত বলে জানিয়েছেন স্বাস্থ্য ও পরিবার কল্যাণ মন্ত্রী সরদার মোঃ সাখাওয়াত হোসেন।
	আজ রাজধানীর শেরেবাংলা নগরস্থ ঢাকা শিশু হাসপাতাল ও ইনস্টিটিউটে হামজনিত নিউমোনিয়া শ্বাসকষ্টের চিকিৎসায় বাবল সিপ্যাপের ব্যবহার বিষয়ে প্রশিক্ষণ কর্মসূচির উদ্বোধন অনুষ্ঠানে প্রধান অতিথির বক্তব্যে মন্ত্রী এ কথা জানান।
	সরদার মোঃ সাখাওয়াত হোসেন বলেন, হঠাৎ করে হাম রোগ ছড়িয়ে পড়ছে। আমাদের তেমন কোনো প্রস্তুতি ছিল না। তবে অল্প সময়ে হাম প্রতিরোধে আমরা পুরোপুরি প্রস্তুত। তিনি আরো বলেন, আগামী রোববার থেকে সারাদেশে হামের টিকা দেওয়া শুরু হবে। এতগুলো শিশুমৃত্যুর ঘটনায় আমরা মর্মাহত। ঢাকা ও রাজশাহীসহ সারাদেশে হামের প্রাদুর্ভাব ঠেকাতে প্রয়োজনীয় সকল ব্যবস্থা নেওয়া হয়েছে।  
	মন্ত্রী বলেন, এরই মধ্যে হামের চিকিৎসায় কয়েকটি হাসপাতালে বিশেষ ব্যবস্থা নেওয়া হয়েছে। রাজশাহী ও মানিকগঞ্জে ভেন্টিলেটর ব্যবস্থা বাড়ানো হয়েছে। বিভিন্ন হাসপাতালে ভেন্টিলেটরের ব্যবস্থা করার পাশাপাশি চিকিৎসক ও নার্স প্রস্তুত রয়েছে। 
	 দেশের এই সংকটময় মুহূর্তে সব স্তরের স্বাস্থ্যকর্মীদের পাশে থাকার অনুরোধ জানিয়ে স্বাস্থ্যমন্ত্রী সাখাওয়াত হোসেন বলেন, আমাদের স্বাস্থ্যকর্মীদের অনেক সংকট আছে, সমস্যা আছে। আমি আপনাদের কথা দিচ্ছি যে অতি দ্রুত সময়ের মধ্যে আপনাদের সব সমস্যার সমাধান করার চেষ্টা করবো। কিন্তু তার আগে দেশের এই সংকটময় মুহূর্তে আপনাদের সহযোগিতা চাইছি।
	সরদার মোঃ সাখাওয়াত হোসেন আরো বলেন, টিকা দেওয়ার কাজে নিয়োজিত বেশকিছু স্বাস্থ্য সহায়তাকারী দীর্ঘ সময় ধরে বেতন পাচ্ছে না, এটা তাদের মধ্যে অনেক বড় একটি কষ্ট। এছাড়া কয়েক হাজার স্বাস্থ্য সহকারী, সহ-স্বাস্থ্য সহকারী ও স্বাস্থ্য  পরিদর্শক এরকম বেশ কিছু পদে পদোন্নতি বা গ্রেড উন্নয়নের দাবি আছে, তা বিবেচনা করা হবে। 
	ডাক্তারদের অবদান ও মানবিকতার বিষয় উল্লেখ করে স্বাস্থ্যমন্ত্রী বলেন, আমি চিকিৎসকদের প্রতি অনুরোধ করব, আপনারা চিকিৎসা নৈতিকতার মধ্যে সবচেয়ে বড় বিষয় ‘বিশ্বাস’কে প্রাধান্য দিয়ে স্বাস্থ্যসেবা কার্যক্রম পরিচালনা করবেন।
	বাংলাদেশ শিশু হাসপাতাল ও ইনস্টিটিউটের পরিচালনা বোর্ডের সভাপতি অধ্যাপক ডাঃ একে এম আজিজুল হকের সভাপতিত্বে আরো বক্তব্য রাখেন স্বাস্থ্য অধিদপ্তরের মহাপরিচালক ডাঃ প্রভাত চন্দ্র বিশ্বাস আইসিডিডিআর, বি এর নির্বাহী পরিচালক ড. তাহমিদ আহমেদ, শিশু হাসপাতাল ও ইনস্টিটিউটের পরিচালক অধ্যাপক ডাঃ মোঃ মাহবুবুল হক। 
	একই সময় সেখানে অনুষ্ঠিত বাংলাদেশে হাম রোগের প্রাদুর্ভাব সংক্রান্ত সেমিনারে শিশু সংক্রামক রোগ বিভাগের প্রধান অধ্যাপক ডাঃ মীর্জা মোঃ জিয়াউল ইসলাম হাম রোগ বিস্তারের প্যাটার্ন ও এ রোগ প্রতিরোধে করণীয় বিষয়ে আলোকপাত করেন।
	পরে স্বাস্থ্যমন্ত্রী বাংলাদেশ শিশু হাসপাতাল ও ইনস্টিটিউটের ‘সার্জারি বহিঃবিভাগ’ এর উদ্বোধন করেন এবং ‘বিশেষায়িত হাম (Measles) ওয়ার্ড’ ঘুরে দেখেন। 
#

তথ্যবিবরণী                                                                                                     নম্বর: ৩১৪৪

পরিবেশ মন্ত্রীর নির্দেশে বিপন্ন প্রজাতির করাত মাছ উদ্ধার

ঢাকা, ১৯ চৈত্র (২ এপ্রিল):

পরিবেশ, বন ও জলবায়ু পরিবর্তন মন্ত্রী আবদুল আউয়াল মিন্টুর নির্দেশে পিরোজপুরের মঠবাড়িয়ায় অভিযান চালিয়ে বিপন্ন প্রজাতির করাত মাছ (Largetooth Sawfish) এর করাত ও প্রায় ১৫০ কেজি মাংস উদ্ধার করা হয়েছে।

গতকাল মঠবাড়িয়া উপজেলার দক্ষিণ বন্দরবাজারে সামাজিক বন বিভাগ, বাগেরহাট, উপজেলা প্রশাসন ও আইনশৃঙ্খলা বাহিনীর সমন্বয়ে এ অভিযান পরিচালিত হয়। এ সময় কাউকে আটক করা সম্ভব হয়নি। ঘটনাস্থলে মাছ ব্যবসায়ী ও আড়তদারদের বন্যপ্রাণী শিকার, হত্যা, ক্রয়-বিক্রয়ে শাস্তির বিষয়ে সতর্ক করা হয় এবং বন্য ও বিপন্ন প্রজাতির প্রাণী সংরক্ষণে সকলের সহযোগিতা কামনা করা হয়।

উদ্ধারকৃত করাত ও ২-৩ কেজি হাড়সহ মাংসের নমুনা সংগ্রহ করে বাকি অংশ মঠবাড়িয়া থানা সংলগ্ন পানি উন্নয়ন বোর্ড চত্বরে মাটিচাপা দেওয়া হয়। নমুনাগুলো গতকাল বন্যপ্রাণী ব্যবস্থাপনা ও প্রকৃতি সংরক্ষণ বিভাগ, খুলনার প্রতিনিধির মাধ্যমে ঢাকায় প্রেরণ করা হয়েছে।

#

সংস্কৃতি বিষয়ক মন্ত্রণালয়ে মন্ত্রীর সাথে পাকিস্তানের হাইকমিশনারের সাক্ষাৎ
ঢাকা, ১৯ চৈত্র (২ এপ্রিল):
সংস্কৃতি বিষয়ক মন্ত্রী নিতাই রায় চৌধুরী ও প্রতিমন্ত্রী আলী নেওয়াজ মাহমুদ খৈয়ামের সাথে আজ সচিবালয়ে মন্ত্রীর অফিসকক্ষে বাংলাদেশে নিযুক্ত পাকিস্তানের হাইকমিশনার ইমরান হায়দার সাক্ষাৎ করেন।
সাক্ষাতে তারা দুই দেশের পারস্পরিক স্বার্থের বিভিন্ন বিষয়, বিশেষ করে সাংস্কৃতিক আদান-প্রদান ও ঐতিহ্য সংরক্ষণে সহযোগিতা বাড়ানোর বিষয়ে আলোচনা করেন।
মন্ত্রী বলেন, সংস্কৃতি হলো বিভিন্ন দেশের জনগণের মধ্যে পারস্পরিক সেতুবন্ধন রচনার অন্যতম শক্তিশালী মাধ্যম। তিনি বলেন, শিল্পী, গায়ক ও যন্ত্রীসহ লোকশিল্প এবং কারুশিল্প বিনিময়ের ওপর জোর দেওয়া প্রয়োজন। পুরাকীর্তি সংরক্ষণ ও পুনরুদ্ধারের বিষয়ে পাকিস্তানের বিশেষায়িত প্রশিক্ষণের প্রস্তাবকে মন্ত্রী সাধুবাদ জানান।  তিনি বলেন, বিশেষ করে ধ্রুপদী সংগীত এবং লোকসংগীতের শিল্পীদের নিয়মিত বিনিময় কর্মসূচি দুই দেশের সাংস্কৃতিক অঙ্গনকে সমৃদ্ধ করবে। পাকিস্তানি হাইকমিশনার বলেন, দুই দেশের চিত্রশিল্পী ও কারুশিল্পীদের অংশগ্রহণে যৌথ প্রদর্শনী আয়োজনের বিষয়ে আমরা গুরুত্ব দিচ্ছি। ১৯৭৯ সালের সাংস্কৃতিক সহযোগিতা চুক্তি এবং 'সাংস্কৃতিক বিনিময় কর্মসূচি ২০২৫-২০২’-এর আওতায় বাংলাদেশ ও পাকিস্তানের মধ্যকার পারস্পরিক সম্পর্ককে আরো সুসংগঠিত করার বিষয়ে উভয় পক্ষ একমত হন। 
প্রতিমন্ত্রী আলী নেওয়াজ দুই দেশের মধ্যে সাংস্কৃতিক বিনিময় বাড়ানোর ওপর বিশেষ গুরুত্বারোপ করেন। তিনি বলেন, বাংলাদেশ ও পাকিস্তানের মধ্যে শিল্প-সংস্কৃতির আদান-প্রদান আমাদের সম্পর্ককে আরো গভীর করবে। বৈঠকে শিক্ষা ও গবেষণার প্রসারে দুই দেশের শিক্ষার্থীদের জন্য বৃত্তি এবং ফেলোশিপের সুযোগ বাড়ানোর বিষয়েও আলোচনা হয়।
সাক্ষাৎকালে সংস্কৃতি বিষয়ক মন্ত্রণালয়ের সচিব কানিজ মওলাসহ মন্ত্রণালয়ের ঊর্ধ্বতন কর্মকর্তাবৃন্দ এবং পাকিস্তান হাইকমিশনের প্রতিনিধিদল উপস্থিত ছিলেন।
#
আফসানা/কামরুজ্জামান/শাহাদাত/রফিকুল/কনক/শামীম/২০২৬/১৭৫৫ ঘণ্টা


তথ্যবিবরণী                                                                                                             নম্বর: ৩১৪২
দ্বিপাক্ষিক বাণিজ্য ও বিনিয়োগ বাড়াতে জাপান -বাংলাদেশ ইপিএ চুক্তি মাইলফলক 
                                                                                    --- বাণিজ্যমন্ত্রী
ঢাকা, ১৯ চৈত্র (২ এপ্রিল):
	বাণিজ্যমন্ত্রী খন্দকার আব্দুল মুক্তাদিরের সাথে আজ মন্ত্রণালয়ে তাঁর অফিসকক্ষে জাপান এক্সটার্নাল ট্রেড অর্গানাইজেশন (জেটরো)-এর কান্ট্রি রিপ্রেজেনটেটিভ কাজুইকি কাটাওকা বৈঠক করেছেন।
	বৈঠকে বাণিজ্য ও বিনিয়োগ সম্প্রসারণসহ পারস্পরিক অর্থনৈতিক সহযোগিতা বৃদ্ধির বিভিন্ন দিক নিয়ে বিস্তারিত আলোচনা হয়।
	বৈঠকে বাণিজ্যমন্ত্রী বাংলাদেশে জাপানি বিনিয়োগ বৃদ্ধির সম্ভাবনা ও সুযোগসমূহ তুলে ধরেন এবং বিশেষ অর্থনৈতিক অঞ্চল, অবকাঠামো উন্নয়ন, শিল্পায়ন ও রপ্তানি বহুমুখীকরণে জাপানের সহযোগিতা কামনা করেন। তিনি বলেন, বাংলাদেশের স্থিতিশীল অর্থনৈতিক প্রবৃদ্ধি, দক্ষ জনশক্তি এবং বিনিয়োগবান্ধব নীতিমালা বিদেশি বিনিয়োগকারীদের জন্য অনুকূল পরিবেশ তৈরি করেছে।
	খন্দকার মুক্তাদির বলেন, দ্বিপাক্ষিক বাণিজ্য ও বিনিয়োগ বাড়াতে জাপান-বাংলাদেশ ইপিএ চুক্তি একটি মাইলফলক। এটি বাংলাদেশের সাথে অন্যান্য দেশের ইপিএ আলোচনার ক্ষেত্রে রেফারেন্স হিসেবে কাজ করবে।
	জেটরো’র কান্ট্রি রিপ্রেজেনটেটিভ কাজুইকি কাটাওকা বলেন, নির্বাচনে বাংলাদেশ জাতীয়তাবাদীদল 
(বিএনপি) দেশ পরিচালনার দায়িত্ব গ্রহণের পর বিনিয়োগ পরিবেশ উন্নত হয়েছে। বাংলাদেশের সাথে জাপানের ইপিএ চুক্তি স্বাক্ষর বাণিজ্য সম্ভাবনা আরো বাড়াতে গুরুত্বপূর্ণ ভূমিকা পালন করবে উল্লেখ করে তিনি বলেন, ইতোমধ্যে অনেক জাপানি বিনিয়োগকারী এ দেশে বিনিয়োগে আগ্রহ দেখিয়েছে। জাপানি বিনিয়োগ এদেশে কর্মসংস্থান সৃষ্টি ও অবকাঠামো উন্নয়নে সহায়তা করবে বলেও উল্লেখ করেন তিনি।
	হযরত শাহজালাল আন্তর্জাতিক বিমানবন্দরের থার্ড টার্মিনাল ও মেট্রোরেলের মতো স্থাপনায় জাপানি বিনিয়োগকারীদের বিনিয়োগ রয়েছে উল্লেখ করে তিনি বলেন, দুই দেশের মধ্যে বাণিজ্যিক সম্পর্ক আরো জোরদার করতে জেটরো’র সহযোগিতা অব্যাহত থাকবে। একই সাথে বাংলাদেশি পণ্য জাপানের বাজারে প্রচারে জেটরো ভূমিকা রাখবে বলেও তিনি আশ্বস্ত করেন।
	বৈঠকে উভয় পক্ষই বাংলাদেশ ও জাপানের মধ্যে বিদ্যমান সুদৃঢ় অর্থনৈতিক সম্পর্ককে আরো এগিয়ে নিতে যৌথভাবে কাজ করার প্রত্যয় ব্যক্ত করেন।
#
কামাল/কামরুজ্জামান/শাহাদাত/রফিকুল/কনক/জয়নুল/২০২৬/১৮২০ঘণ্টা


Handout							            	Number: 3141

Kuwait Ambassador calls on State Minister for Foreign Affairs

Dhaka, 02 April:

The Ambassador of Kuwait to Bangladesh Ali Thunayun Abdulwahab Hamadah paid a courtesy call on Shama Obaed, State Minister for Foreign Affairs of Bangladesh at the Ministry of Foreign Affairs today. The meeting reaffirmed the longstanding friendship and growing strategic partnership between Bangladesh and Kuwait. 

The Ambassador conveyed the appreciation of the government of Kuwait for initiating the phone call between the foreign ministers of the two countries and for expressing solidarity with Kuwait at the early stage of the war. The State Minister expressed Bangladesh’s stance of non-interference and peaceful diplomatic solution of conflicts. She also thanked the government of Kuwait for ensuring the safety and security of around 3 lakh Bangladeshi expatriates in Kuwait.  

The State Minister Shama Obaed emphasized the importance of enhancing trade and investment, especially in energy, infrastructure, ICT and halal food sectors. She also invited the Kuwaiti investors to explore opportunities in Special Economic Zones and Hi-Tech Parks. 

Ambassador Hamadah acknowledged the support of Bangladesh for Kuwait in multilateral fora, including the UN and OIC. The Minister expressed Bangladesh’s appreciation for Kuwait’s support to the Rohingya humanitarian response. 

The State Minister conveyed Bangladesh’s readiness to extend humanitarian support to Kuwait, as deemed useful. She stressed exchange of high-level visits and holding of regular meetings of existing bilateral platforms to identify opportunities and advance cooperation for mutual benefit.

[bookmark: m_-1093650556610198732__GoBack]The Kuwait envoy assures all sorts of cooperation for Bangladesh and its expatriates in Kuwait, and emphasized fostering Bangladesh-Kuwait brotherly relations.

#

তথ্যবিবরণী                                                                                                                 নম্বর: ৩১৪০
নেত্রকোণা জেলার তিনটি জলমহালের ইজারা বাতিল
ঢাকা, ১৯ চৈত্র (২ এপ্রিল):
নেত্রকোণা জেলার কলমাকান্দা উপজেলার প্রবাহমান তিনটি জলমহালের ইজারা বাতিল করা হয়েছে। 
ভূমিমন্ত্রী মোঃ মিজানুর রহমান মিনুর সভাপতিত্বে আজ ঢাকায় মন্ত্রণালয়ের সভাকক্ষে অনুষ্ঠিত উন্নয়ন প্রকল্পে সরকারি জলমহাল ইজারা প্রদান সংক্রান্ত কমিটির ৯০তম সভায় এ সিদ্ধান্ত নেয়া হয়। এসময় প্রতিমন্ত্রী মীর মোহাম্মদ হেলাল উদ্দীন এবং সিনিয়র সচিব এ এস এম সালেহ আহমেদ উপস্থিত ছিলেন। 
সভায় সর্বসম্মতিক্রমে নেত্রকোণা জেলার কলমাকান্দা উপজেলার উব্দাখালী নদী ও হাগলা বিল, মেধাবিল টুনাইবাড়ি খাল জলমহাল এবং ভোগাই নদী জলমহালের ইজারা বাতিল করা হয়। 
একই সভায় নির্ধারিত সূচির আওতায় সুনামগঞ্জ জেলার ৫৪টি জলমহালের ইজারা প্রদান কার্যক্রম স্বচ্ছতা, জবাবদিহিতা এবং জনবান্ধবকরণসহ প্রকৃত উপকারভোগীদের লাভবান করার লক্ষ্যে জলমহাল ইজারা প্রদান স্থগিত করা হয়। এছাড়া, মন্ত্রী ৪ এপ্রিল সুনামগঞ্জে অনুষ্ঠিতব্য সরকারি জলমহাল আইন-২০২৬ চূড়ান্তকরণের লক্ষ্যে আয়োজিত কর্মশালায় উপস্থিত জনগোষ্ঠী এবং মৎস্যজীবীদের মতামতের ভিত্তিতে জলমহাল ইজারা প্রদান কার্যক্রম অধিকতর জনবান্ধব করার বিষয়ে গুরুত্বারোপ করেন।
#
আসাদুজ্জামান/খাদীজা/কুতুব/ফাতেমা/মারুফা/মিতু/আলী/কামাল/২০২৬/১৩৪৩ ঘন্টা  


তথ্যবিবরণী                                                                                                    নম্বর: ২১৯
 
টেলিভিশন চ্যানেলে স্ক্রল আকারে প্রচারের জন্য
সকল ইলেকট্রনিক মিডিয়া
ঢাকা, ১৯ চৈত্র (২ এপ্রিল):  
	সরকারি-বেসরকারি টেলিভিশন চ্যানেলসহ সকল ইলেকট্রনিক মিডিয়ায় নিম্নোক্ত বার্তাটি স্ক্রল আকারে প্রচারের জন্য অনুরোধ করা হলো:   

মূলবার্তা: 
	‘বিদ্যুৎ ও জ্বালানি সাশ্রয়কল্পে সরকারি অফিসের সময়সূচি পরিবর্তন ও সপ্তাহে ০৩ (দিন) দিন অফিস পরিচালনা প্রসঙ্গে গতকাল একটি ভূয়া পত্র সামাজিক যোগাযোগ মাধ্যমে ছড়িয়ে পড়েছে। জনপ্রশাসন মন্ত্রণালয় হতে এ ধরণের কোনো পত্র জারী করা হয়নি। এ বিষয়ে কাউকে বিভ্রান্ত না হওয়ার অনুরোধ জানিয়েছে জনপ্রশাসন মন্ত্রণালয়।’ 
#
মানসুর/খাদীজা/কুতুব/আলী/মিজান/২০২৬/১১১০ ঘণ্টা


তথ্যবিবরণী                                                                                          	          নম্বর: ৩১৩৯

সরকারি অফিসের সময়সূচি পরিবর্তন নিয়ে বিভ্রান্ত না হওয়ার অনুরোধ জনপ্রশাসন মন্ত্রণালয়ের

ঢাকা, ১৯ চৈত্র (২ এপ্রিল): 
বিদ্যুৎ ও জ্বালানি সাশ্রয়কল্পে সরকারি অফিসের সময়সূচি পরিবর্তন ও সপ্তাহে ০৩ (দিন) দিন অফিস পরিচালনা প্রসঙ্গে গত ০১ এপ্রিল ২০২৬ তারিখে ০৫.০০.০০০০.১১০.২২.০৪৫.২৬.১২০ নম্বর স্মারকে একটি স্মারক পত্র সামাজিক যোগাযোগ মাধ্যমে ছড়িয়ে পড়েছে। জনপ্রশাসন মন্ত্রণালয় হতে এ ধরণের কোনো পত্র জারী করা হয়নি। এ বিষয়ে কাউকে বিভ্রান্ত না হওয়ার জন্য জনপ্রশাসন মন্ত্রণালয় হতে অনুরোধ জানানো হয়েছে।
#

মানসুর/খাদীজা/কুতুব/আলী/কামাল/২০২৬/ ১১.০২ ঘণ্টা  

